
Datblygu strategaeth a chynllun gweithredu eich ymgyrch   
Bydd creu strategaeth ar gyfer eich ymgyrch yn eich helpu chi i amlinellu eich amcanion a’ch nodau cyffredinol ar gyfer eich ymgyrch ffliw yn lleol. Hefyd gall y strategaeth fod yn ddogfen ddefnyddiol i gyfeirio’n ôl ati mewn cyfarfodydd tîm, ac wrth werthuso. 
Nod eich ymgyrch yw beth rydych eisiau ei gyflawni ar ddiwedd y tymor. Er enghraifft, gwella nifer y rhai sy’n cael brechiadau 10% neu sicrhau cyfradd gynnig o 100%. Dylai amcanion eich ymgyrch fod yn gyfres o gamau gweithredu sy’n galluogi i chi gyflawni nod cyffredinol eich ymgyrch. 
Ar ôl i chi benderfynu ar amcanion ymgyrch eich tîm, rhaid i chi wirio eu bod yn cyd-fynd ag amcanion SMART1  
• Penodol – targedu maes penodol ar gyfer gwella.     
• Mesuradwy – mesur neu o leiaf awgrymu arwydd o gynnydd.            
• Aseiniadwy – manylu ar bwy fydd yn gweithredu.    
• Realistig – nodi pa ganlyniadau ellir eu cyflawni’n realistig, o ystyried yr adnoddau sydd ar gael. 
• Cysylltiedig ag amser – manylu ynghylch pryd gellir cyflawni’r canlyniad(au). 

Bydd creu cynllun gweithredu’n eich cadw chi ar y llwybr at gyflawni eich amcanion a’r nod cyffredinol, ac mae’n elfen bwysig o unrhyw ymgyrch ar gyfer brechiad y ffliw. Rydym yn argymell eich bod yn adolygu’r cynllun gweithredu a’ch amcanion yn rheolaidd, i sicrhau eu bod yn gyfredol; gallwch agor y drafodaeth am yr ymgyrch bresennol yn eich cyfarfodydd tîm bob amser. Wedyn gall awgrymiadau ar gyfer newidiadau neu welliannau gael eu gweithredu a’u cofnodi, neu eu cynnwys yn y gwaith o gynllunio ar gyfer tymor nesaf y ffliw. 

Cynllunio eich ymgyrch y ffliw ar gyfer gweithwyr iechyd a gofal cymdeithasol  
Nod y canllaw hwn yw eich helpu chi i ddechrau cynllunio eich ymgyrch ffliw flynyddol ar gyfer y staff. Mae’n darparu templed cynllun gweithredu i helpu gyda chydlynu a gweithredu eich ymgyrch a rhannu awgrymiadau ar gyfer strategaethau arfer da, a bydd yn eich annog i drafod y rhain gyda’ch tîm ffliw. 
Pan ddaw tymor y ffliw i ben, dyma’r amser gorau i ddechrau cynllunio ar gyfer yr un nesaf.  




Dyma rai cwestiynau y byddwch eisiau eu gofyn yn eich cyfarfodydd efallai: 
• Ydyn ni ar ein targed i gyflawni’r amcan hwn yn unol â’r amserlen wreiddiol? Os na, pam? 
• Oes unrhyw beth y gallwn ei wneud i newid hyn? Os na, beth sy’n ddyddiad cwblhau realistig? 
• Os ydyn ni wedi cyflawni’r amcan hwn eisoes, beth aeth yn dda a beth allem ei wella yn y dyfodol?  


Tîm ffliw cytbwys 
Bydd cael grŵp eang ac amrywiol o staff yn ymwneud â’ch ymgyrch ffliw yn galluogi i chi edrych ar yr ymgyrch o bersbectif gwahanol. Mae’n bwysig cael cyfraniad gan amrywiaeth o wahanol unigolion a thimau, a gall hyn eich helpu chi a’ch tîm i ddeall nodau’r ymgyrch yn well, a’r amserlen ar gyfer cyflawni, yn ogystal â nodi unrhyw heriau. 
Dyma restr o’r meysydd yr hoffech iddynt gael eu cynrychioli yn eich grŵp cynllunio ffliw o bosib: 
• cynrychiolaeth o ochr y staff
• iechyd galwedigaethol
• cyfathrebu  
• gwirfoddolwyr yn y sefydliad  
• stadau a chyfleusterau  
• cynrychiolaeth lefel bwrdd 
• adnoddau dynol 
• rheoli heintiau  
• brechwyr cydweithwyr  
• TG

Saith elfen i gynnal ymgyrch lwyddiannus         
Mae Ymddiriedolaethau’r GIG ledled Lloegr wedi nodi saith elfen allweddol er mwyn cynnal ymgyrch lwyddiannus. Os hoffech gael gwybod mwy, edrychwch ar yr astudiaethau achos ar ymladd y ffliw yn: www.nhsemployers.org/flugoodpractice. 
Wrth gynllunio eich ymgyrch, ceisiwch gynnwys y saith elfen yma, oherwydd ceir tystiolaeth y gallant gael effaith fawr ar ymgyrch y GIG yn lleol.        


Gwobrwyo Staff 
Weithiau gall cymhelliant bach ychwanegol ddarbwyllo aelodau ansicr o staff i gael brechiad y ffliw. Gall hyn fod yn unrhyw beth o sticer i roi eu henw mewn raffl. Mae rhai sefydliadau wedi trefnu diodydd poeth neu fyrbrydau i staff sy’n cael brechiad y ffliw. Gallech hefyd weithredu cymhelliant elusennol, fel cyfrannu rhodd at achos elusennol am bob brechiad sy’n cael ei roi.  


Hygyrchedd 
Mae gwneud y brechiad mor hygyrch â phosib yn nod allweddol i unrhyw dîm ffliw, ac yn gwneud gwahaniaeth i faint o staff sy’n cael y brechiad. Rhaid cynnig brechiad y ffliw i 100 y cant o staff cymwys yn ystod y tymor sydd i ddod. 
Mae cael hyrwyddwyr y ffliw sy’n frechwyr cydweithwyr mewn gwahanol ardaloedd o’ch sefydliad yn un ffordd dda o gynyddu hygyrchedd (atodiad 1). Hefyd efallai y byddwch eisiau ystyried cael hyrwyddwyr sydd ddim yn frechwyr mewn gwahanol ardaloedd hefyd, oherwydd byddant mewn sefyllfa dda i arwain ‘sgyrsiau gwybodus’. Gall yr unigolion hyn fod yn allweddol o ran dylanwadu, siarad gyda staff am y brechiad, chwalu unrhyw fyth a helpu pobl i gael y brechiad.   

Hyrwyddwyr y ffliw – brechu cydweithwyr 
Gall cael cydweithwyr mewn gwahanol ardaloedd sy’n gallu cynnig brechiad y ffliw wneud byd o wahaniaeth. Mae llawer o sefydliadau’n credu mai dyma’r ffordd fwyaf effeithiol o wella hygyrchedd ac mae ffyrdd amrywiol i chi weithredu hyn. Mae brechwyr cydweithwyr yn cael eu galw’n Hyrwyddwyr y Ffliw yn aml, ac mae’r model hwn o frechu cydweithwyr yn dod yn fwy a mwy poblogaidd ar draws sefydliadau’r GIG yng Nghymru (atodiad 1).


Chwalu Myth 
Er ein bod yn cyfathrebu’n rheolaidd ac yn weladwy gyda staff, mae rhai pobl yn dal i gael gwybodaeth anghywir am y ffliw a brechiad y ffliw, a gall hyn effeithio ar eu penderfyniad i’w gael. Gyda’ch tîm, trafodwch gamsyniadau amrywiol y staff am y ffliw a brechiad y ffliw yn lleol, a’r gwahanol ffyrdd y gallwch chi helpu gyda chefnogi i rannu gwybodaeth sy’n gywirach. Bydd hyn yn helpu i roi sylw i her camsyniadau staff yn lleol. 


Cyfathrebu     
Yn ystod y cyfnod cynllunio, dylech chi a’ch tîm adolygu sut i gyfathrebu negeseuon allweddol a chadw brechiad y ffliw yn flaenllaw ym meddyliau pawb, yn ogystal â faint o effaith fydd yn ei chael. Mae defnyddio cyfryngau cymdeithasol, posteri, slipiau talu a negeseuon e-bost i’r staff i gyd yn rhoi gwybod am amseroedd clinigau’n ffordd wych o gyfleu’r neges i’r sefydliad.  
Wrth ystyried y negeseuon ar gyfer eich ymgyrch, cofiwch bob amser am Gyfarwyddyd NICE2 a’i argymhellion.  

Pawb i gefnogi  
Gall cael cefnogaeth a chyfraniad staff ar lefel bwrdd fod yn hwb enfawr i’ch ymgyrch. Ystyriwch ddarparu data am y nifer sy’n cael eu brechu yn ôl grŵp o staff a chyfarwyddiaeth i’ch cefnogwr ar lefel bwrdd yn rheolaidd. Gofynnwch iddo roi gwybod i’r bwrdd am y ffigurau hyn. Gall hyn helpu i dynnu sylw’r bwrdd yn gyson at y ffliw ac aildanio ymdrechion yn y meysydd lle mae’r niferoedd sy’n cael brechiad y ffliw yn isel. Hefyd gall arwain at gystadleuaeth iach rhwng arweinwyr gweithluoedd. 


Atodiad 1. Hyrwyddwyr y ffliw 
• Os yw’n bosib, ewch ati i hyfforddi eich cyfarwyddwr meddygol a/neu gyfarwyddwr nyrsio fel eu bod yn gallu helpu i roi brechiad y ffliw i staff. Mae’r dull hwn o weithredu’n dangos arweinyddiaeth gadarn o’r ‘ward i’r bwrdd’ a bydd staff yn gallu uniaethu ag ef, yn enwedig y gweithlu clinigol.                
• Ewch ati i hyfforddi nifer o staff clinigol ar draws eich sefydliad fel eu bod yn gallu cyflwyno’r brechiad i gydweithwyr. Drwy gael o leiaf un brechwr ym mhob tîm/ward, byddwch yn gallu sicrhau bod y brechiad yn fwy hygyrch i shifftiau gwaith staff neu mewn ardaloedd anghysbell. 
• Ewch ati i hyfforddi staff sy’n gweithio gyda rôl wedi’i haddasu neu ddyletswyddau ysgafn i roi’r brechiad. Wedyn gall y staff yma gynnal clinigau galw heibio, mynd rownd y wardiau neu drefnu ymweliadau â safleoedd anghysbell i roi’r brechiad. Mae hyn yn hynod lwyddiannus mewn sefydliadau ag ardal ddaearyddol eang neu weithlu gwasgaredig.                       



Atodiad 2. Cynllun Gweithredu

 

	Cam Gweithredu
	Arweinydd
	Dyddiad Cau

	Tîm y Ffliw 
Meddyliwch a oes unrhyw un arall y byddai o help ei gael yn nhîm y ffliw. Gallai tîm ffliw cytbwys gynnwys cynrychiolaeth o ochr y staff, cyfathrebu, gwirfoddolwyr yn y sefydliad, stadau a chyfleusterau, cynrychiolaeth lefel bwrdd, adnoddau dynol, rheoli heintiau, brechwyr cydweithwyr a TG.                
	
	

	Hyrwyddwr bwrdd
Dewiswch hyrwyddwr lefel bwrdd i adrodd yn ôl am gynnydd i’r bwrdd drwy gydol tymor y ffliw. Gall y person yma fod yn eich tîm ffliw eisoes.
	
	

	Cyfathrebu
Gweithiwch gyda chydweithwyr cyfathrebu i ddatblygu strategaeth ar gyfer y tymor yma. Defnyddiwch ein pecyn adnoddau cyfathrebu (ar gael yn www.nhsemployers.org/flu) i helpu i greu cynllun.
	
	

	Gwersi o’r tymor diwethaf 
Gyda’ch tîm ffliw, ewch ati i adolygu’r adborth a’r gwresi a ddysgwyd o’r ymgyrch flaenorol. Ystyriwch pa newidiadau sydd angen eu gwneud i wella ar y tymor diwethaf. 
	
	

	Cyllideb
Byddwch yn glir am y gyllideb sydd ar gael ar gyfer eich ymgyrch. I ofyn am ragor o gyllid gan eich sefydliad, efallai y bydd posib i chi ddefnyddio data a gasglwyd fel rhan o’ch gwerthusiad i lunio achos busnes.
	
	

	Staff 
Nodwch yr adnoddau staff sydd ar gael i chi a faint o staff sydd eu hangen ar gyfer yr ymgyrch. Ystyriwch bob elfen, fel brechu, adrodd yn ôl, trefnu cyfathrebu a gweinyddu.                        
	
	

	Cyflenwad  
Gwnewch yn siŵr bod eich cyflenwad o’r brechiad wedi’i archebu a rhaid gwybod pryd ac i ble fydd yn cael ei ddosbarthu. Mae Public Health England yn argymell ei archebu gan wahanol gyflenwyr rhag ofn y bydd oedi gyda gweithgynhyrchu. Nodwch a gwnewch yn siŵr bod gennych gyflenwad o’r pethau eraill y bydd arnoch eu hangen, fel biniau nodwyddau, plasteri ac ati.
	
	

	Cadwyn oer 
Gwnewch yn siŵr bod yr holl drefniadau yn eu lle i gynnal y gadwyn oer. Oes arnoch angen oergelloedd ychwanegol? Oes unrhyw beth y gallwch ei roi yn ei le i wneud y brechiad yn fwy hygyrch? 

	
	

	Ardaloedd targed 
Edrychwch ar ystadegau’r llynedd yn ôl grŵp staff/adran/ cyfarwyddiaeth i nodi ardaloedd ‘pwysig’ i’w targedu eleni. Ystyriwch benodi brechwyr cydweithwyr o grwpiau staff/ardaloedd gyda chyfradd frechu isel.
	
	

	Asesiad risg  
Rhaid cynnal asesiad risg llawn a dylai hwn gynnwys yr holl faterion a risgiau iechyd a diogelwch cysylltiedig â chyflwyno’r ymgyrch, gan gynnwys risg o anafiadau nodwydd.
	
	

	Ffurflenni 
Gwnewch yn siŵr bod eich gwybodaeth a’ch ffurflen ganiatâd yn ddiweddar ac wedi’i chymeradwyo. Oes unrhyw ffordd i chi wneud y broses hon yn fwy effeithlon, er enghraifft, creu ffurflen ar-lein neu lenwi rhai adrannau ymlaen llaw?             
	
	

	Brechiadau y tu allan i’r sefydliad   
Cynlluniwch sut i gofnodi’r nifer sy’n cael brechiadau heb eu rhoi gan yr adran iechyd galwedigaethol, clinigau galw heibio neu frechwyr cydweithwyr. Hefyd ystyriwch sut gall staff ddweud eu bod wedi cael eu brechiad yn rhywle arall, er enghraifft, gan eu meddyg teulu.
	
	

	Gwybodaeth am y nifer sy’n cael y brechiad
Cytunwch sut bydd y nifer sy’n cael y brechiad yn cael ei gofnodi a chan bwy. Gwnewch yn siŵr bod digon o amser gweinyddol wedi’i gynnwys yn y rhaglen.
	
	

	Lleoliad 
Penderfynwch ble fyddwch yn cynnig y brechiad – adran iechyd galwedigaethol, ffreutur y staff, wardiau, ystafell cleifion allanol, safleoedd eraill neu leoliadau lleol. Oes adnoddau addas yn y lleoliadau hyn i roi’r brechiad (er enghraifft, preifatrwydd, cyfleusterau golchi dwylo a gofod storio i gynnal y gadwyn oer)?
	
	

	Amseroedd brechu 
Penderfynwch pryd bydd y brechiad yn cael ei gynnig, pa wythnosau a beth fydd yr amser (er enghraifft, darpariaeth ar gyfer staff sy’n gweithio tu allan i oriau).
	
	

	Ymweliadau brechu  
Cysylltwch ag adrannau eraill yn eich sefydliad i drefnu pryd yw’r amser gorau i ymweld a brechu staff. Gallech ystyried prynhawn yn / ger y ffreutur, cyfarfodydd tîm, rowndiau mawr, sesiynau hyfforddi a chyflwyniadau.
	
	












Atodiad 3. Canllawiau NICE – argymhellion2


	1. Dull aml-elfen o weithredu
· Defnyddiwch ddull aml-elfen o weithredu i ddatblygu a chyflwyno rhaglenni i gynyddu’r nifer sy’n cael brechiad y ffliw. Cyfunwch yr ymyriadau sydd wedi’u hargymell yn y canllawiau hyn i ddylanwadu ar alw a chyflenwad.
· Dylai darparwyr brechiad y ffliw gydweithio ag asiantaethau eraill (gan gynnwys datblygwyr ymyriadau, comisiynwyr a rhanddeiliaid lleol) i ddatblygu rhaglenni i gynyddu nifer y rhai sy’n cael y brechiad. Gallai hyn gynnwys penodi mewn sefydliadau dîm arweiniol neu hyrwyddwr brechiad y ffliw i reoli’r rhaglenni a bod yn gyfrifol am weithio ar draws sefydliadau.        

2. Codi ymwybyddiaeth ymhlith staff iechyd a gofal cymdeithasol
Mae’r argymhellion hyn ar gyfer addysgwyr, rheolwyr llinell ac arweinwyr sefydliadol. 
2.1 Rhaid addysgu staff iechyd a gofal cymdeithasol, yn enwedig y rhai sy’n dod i gysylltiad â grwpiau cymwys, am frechiad y ffliw. Gallai’r rhain gynnwys y canlynol: 
· Staff sy’n gweithio mewn meddygfeydd a fferyllfeydd cymunedol. 
· Staff gofal eilaidd, er enghraifft, mewn clinigau ar gyfer plant â chyflyrau cronig neu wardiau fel oncoleg neu cyn-geni.   
· Staff gofal cymdeithasol sy’n dod i gysylltiad efallai â gofalwyr a grwpiau cymwys eraill, fel pobl ag anableddau dysgu. Gall hyn gynnwys yn ystod ymweliadau cartref, asesiadau o anghenion unigol ac asesiadau gofalwyr.           

	2.2 Rhaid darparu gwybodaeth am y canlynol fel rhan o raglen addysg am frechiad y ffliw ar gyfer staff iechyd a gofal cymdeithasol, yn enwedig y rhai sy’n dod i gysylltiad â grwpiau cymwys.                
· Pwy sy’n gymwys am frechiad y ffliw am ddim a ble mae ei gael. 
· Manteision y brechiad i bobl sy’n wynebu risg uchel o ffliw a’i gymhlethdodau. Er enghraifft, y rhai â gwrthimiwnedd, clefyd cronig ar yr afu neu glefyd niwrolegol.         
· Manteision brechiad y ffliw i staff iechyd a gofal cymdeithasol.
· Sut mae ffliw yn cael ei drosglwyddo. 
· Canllawiau a diffiniadau perthnasol i grwpiau cymwys, fel yr amlinellir yn Immunisation against infectious disease gan Public Health England (a elwir hefyd yn 'Green Book').
· Sut mae brechiad y ffliw yn cael ei roi i blant ac oedolion. 


	2.3 Esboniwch i staff iechyd a gofal cymdeithasol sut gallant wneud y canlynol:  
· Nodi’r bobl sy’n gymwys, er enghraifft, drwy ddefnyddio cofnodion meddygon teulu neu gofnodion rhoi presgripsiynau (gan gynnwys sut i adnabod gofalwyr a all fod yn gymwys; gweler adran 1.6).
· Manteisio i’r eithaf ar gyfleoedd i godi ymwybyddiaeth o frechiad y ffliw a’i gynnig i grwpiau cymwys. Gallai hyn gynnwys ei drafod gyda’r canlynol: 
· merched beichiog yn ystod apwyntiadau cyn-geni 
· pobl gymwys sy’n trefnu apwyntiadau gyda meddygon teulu neu mewn clinigau 
· pobl gymwys sy’n ymweld â fferyllfeydd cymunedol i gael cyngor iechyd, casglu presgripsiynau neu brynu meddyginiaeth dros y cownter             

	2.4 Dylai staff iechyd a gofal cymdeithasol sy’n dod i gysylltiad uniongyrchol â grwpiau cymwys (er enghraifft, nyrsys practis, ymwelwyr iechyd, fferyllwyr cymunedol, bydwragedd, nyrsys arbenigol a gweithwyr gofal cartref) wneud y canlynol: 
· Cynnwys hyfforddiant am y ffliw a brechiad y ffliw fel rhan o’r cynllun datblygiad proffesiynol parhaus (edrychwch ar y canlynol gan Public Health England – safonau gofynnol cenedlaethol a chwricwlwm craidd ar gyfer hyfforddiant imiwneiddio i ymarferwyr gofal iechyd cofrestredig).
· Gallu darparu gwybodaeth deilwredig am risgiau a manteision brechiad y ffliw a gallu ei gynnig a’i roi (gweler ganllawiau NICE ar gyfarwyddiadau grwpiau cleifion). 

5. Cymhelliant sefydliadol  
· 1.5.5 Dylai comisiynwyr godi ymwybyddiaeth ymhlith staff gofal iechyd a darparwyr brechiad y ffliw o daliadau gwasanaethau uwch a thaliadau darparwyr yn gysylltiedig â brechiad y ffliw. Hefyd rhaid rhoi gwybodaeth gyson a diweddar iddynt am gymhelliant ariannol arall sy’n gysylltiedig â brechiad y ffliw. Mae hyn yn cynnwys y rhai a gynigir o dan Fframwaith Ansawdd a Chanlyniadau (QOF) y meddygon teulu, neu’r system Comisiynau ar gyfer Ansawdd ac Arloesi (CQUIN) mewn gofal eilaidd. 
· 1.5.6 Dylai comisiynwyr sicrhau bod darparwyr brechiad y ffliw yn gwybod bod cyflwyno gwybodaeth am frechiad y ffliw’n cael effaith uniongyrchol ar unrhyw daliadau cymhelliant sefydliadol cysylltiedig.   
· 1.5.7 Dylai comisiynwyr dynnu sylw at yr angen am archwilio, monitro ac adrodd yn ôl ar y brechiadau ffliw a roddir fel rhan o raglen cymhelliant. Rhaid cysylltu codau Darllen cytunedig neu ddangosyddion CQUIN â chymhelliant a chynnwys y cod neu’r dangosydd gofynnol.   
· 1.5.8 Dylai sefydliadau sy’n gyfrifol am gytuno ar ddangosyddion ansawdd mewn rhaglenni cymhelliant (fel QOF) fod yn ymwybodol y gall adolygu amodau targed annog darparwyr i gyrraedd targedau ar gyfer brechiad y ffliw ar draws yr holl grwpiau risg clinigol.


6. Cyflogwyr staff iechyd a gofal cymdeithasol
Mae cyflogwyr staff iechyd a gofal cymdeithasol yn gyfrifol am ddarparu brechiadau ffliw galwedigaethol. Mae hyn yn cynnwys: sefydliadau’r GIG, contractwyr annibynnol, awdurdodau lleol, a chyflogwyr staff gofal cymdeithasol yn y sector preifat a gwirfoddol. Dylai gwasanaethau iechyd galwedigaethol a thimau atal a rheoli heintiau ddarparu’r imiwneiddio, neu drwy ddefnyddio trefniadau gyda darparwyr gofal iechyd preifat.  

6.1 Rhaid darparu brechiad y ffliw i’r holl staff iechyd a gofal cymdeithasol rheng flaen sy’n dod i gysylltiad uniongyrchol â chleifion neu gleientiaid. Mae hyn yn cynnwys cyflogeion sy’n darparu gwasanaethau gofal cymunedol i bobl yn eu cartrefi eu hunain, neu sy’n gofalu am bobl mewn cartrefi gofal preswyl neu gyfleusterau gofal tymor hir arall (gweler y Green Book). 

6.2 Rhaid defnyddio systemau archwilio a monitro i adolygu strategaethau blaenorol a chyfraddau cael brechiad y ffliw ymhlith staff cymwys, ac i gynllunio pa ddulliau i’w defnyddio i gynyddu’r nifer sy’n cael y brechiad a rheoli’r cyflenwad ar gyfer y tymor ffliw nesaf. Rhaid dechrau cynllunio bob blwyddyn pan gyhoeddir y llythyr ffliw blynyddol ar gyfer y tymor sydd i ddod.  

6.3 Ystyriwch y canlynol fel rhan o ddull aml-elfen o gynyddu nifer y staff iechyd a gofal cymdeithasol rheng flaen sy’n cael brechiad y ffliw:

· Strategaeth brechu cyfranogiad llawn, gyda meini prawf optio allan a gytunir yn genedlaethol (mae strategaeth cyfranogiad llawn yn un lle mae dulliau amrywiol yn cael eu defnyddio i sicrhau cymaint o frechu â phosib ac mae disgwyl i’r holl staff rheng flaen gael eu brechu. Mae’r dull cyfranogiad llawn o weithredu’n cynnwys mecanweithiau cytunedig sy’n galluogi staff i optio allan os ydynt yn dymuno). 
· Neilltuo staff penodol (er enghraifft, hyrwyddwr brechiad y ffliw neu dîm sy’n gyfrifol am weithredu strategaeth cyfathrebu) i gynyddu ymwybyddiaeth a’r nifer sy’n cael eu brechu. 
· Defnyddio cyfryngau darlledu lleol a chyfryngau cymdeithasol. 
· Sicrhau cefnogaeth arweinwyr sefydliadol uchel eu proffil neu gynrychiolwyr staff a rhoi cyhoeddusrwydd i hynny. 
· Darparu gwybodaeth am effeithiolrwydd a diogelwch brechiad y ffliw.
· Cymell y staff yn unol â diwylliant y sefydliad a gwerthoedd ei gyflogeion.  
· Hyfforddi gweithwyr i frechu eu cydweithwyr neu annog brechu a herio rhwystrau, fel y myth bod brechiad y ffliw yn gallu rhoi ffliw i chi. 
· Defnyddio ysgogiadau a dulliau atgoffa mewn fformatau print a digidol. Cofiwch gynnwys gwybodaeth am leoliadau ac amseroedd brechu oddi ar y safle.                  
· Defnyddio systemau cysylltiedig â chofnodion staff i fonitro’r nifer sy’n cael eu brechu ac i dargedu ysgogiadau a dulliau atgoffa.             

6.4 Ystyriwch hybu brechiad y ffliw ymhlith staff iechyd a gofal cymdeithasol fel dull o sicrhau’r canlynol: 
· gwarchod y bobl maent yn gofalu amdanynt
· gwarchod eu hunain a’u teuluoedd     
· gwarchod eu cydweithwyr 
· bodloni disgwyliadau proffesiynol, fel datganiad sefyllfa Cymdeithas Feddygol Prydain a chyfarwyddyd y Cyngor Meddygol Cyffredinol ar arferion meddygol da a datganiad o ddyletswydd gofal y Coleg Nyrsio Brenhinol.                  

6.5 Ystyriwch: 
· Ymestyn oriau’r clinig brechu ar y safle i gyd-fynd â phatrymau gwaith staff. 
· Defnyddio gwasanaethau allgymorth a symudol i gynnig brechiad y ffliw mewn ardaloedd ac ar amseroedd pryd mae nifer fawr o staff yn dod at ei gilydd, fel ffreutur y staff neu wrth newid shifft.                
· Rhoi cyhoeddusrwydd i wybodaeth am wasanaethau brechiad y ffliw symudol. 
· Cynnig cyfleoedd am fynediad oddi ar y safle a thu allan i oriau, er enghraifft, drwy ddarparu talebau am frechiad y ffliw mewn fferyllfa gymunedol. 

6.6 Rhoi cyhoeddusrwydd i’r cyfraddau cael brechiad y ffliw a pherfformiad cymharol adrannau neu safleoedd unigol yn y sefydliad neu’r ardal. Gellid gwneud hyn yng nghyd-destun y targedau cenedlaethol, fel CQUIN. 

6.7 Rhaid datblygu strategaeth brechiad y ffliw ar y cyd â chynrychiolwyr staff. Ystyriwch gynnal arolwg dienw ar y rhesymau dros optio allan, y gellid ei ddefnyddio fel sail i raglenni brechiad y ffliw yn y dyfodol. 

6.8 Rhaid cytuno ar ddulliau rhannu gwybodaeth os cynigir mynediad oddi ar y safle i frechiad y ffliw, er mwyn cofnodi statws brechu pobl yn brydlon, cywir a chyson.
[bookmark: _GoBack]Gweler sut gwnaeth y pwyllgor argymhellion 1.7.1 i 1.7.8.

